
AUTORITETI I KONKURRENCËS 
 

VENDIM 

Nr. 816, Datë 02.09.2021 
 

“PËR HAPJEN E PROCEDURËS SË HETIMIT PARAPRAK NDAJ 
NDËRMARRJES STAR PARKING SHPK NË TREGUN E MENAXHIMIT TË 
FACILITETEVE TË PARKIMIT TË TIRANA INTERNATIONAL AIRPORT” 

 
Komisioni i Konkurrencës me pjesëmarrjen e: 

 

 

 

 

Në mbledhjen e tij të datës 02.09.2021, shqyrtoi çështjen me: 

Objekti: Hapja e procedurës së hetimit paraprak ndaj ndërmarrjes Star Parking 
SHPK në tregun e menaxhimit të faciliteteve të parkimit të Tirana 
International Airport 

 

Baza Ligjore: Neni 9, neni 24, shkronja (d), neni 26, neni 42, i ligjit nr. 9121, datë 
28.07.2003 “Për mbrojtjen e konkurrencës”, i ndryshuar; Ligji nr. 44/2015 
“Kodi i Procedurave Administrative”. 

 
Komisioni i Konkurrencës, pas shqyrtimit të relacionit të Sekretarit të Përgjithshëm, të 
Autoritetit të Konkurrencës, 
 

VËREN SE : 
 

1. Pranë Autoritetit të Konkurrencës, Z. Taq Dafa, administrator i shoqërisë ADIS SHPK me shkresën 
protokolluar pranë AK me nr. 171 prot. datë 29.03.2021, ka depozituar ankesën mbi abuzimin e 
pozitës dominuese nga ndërmarrja Star Parking Rinas. 
 

2. Z. Dafa, nëpërmjet kësaj ankese pretendon se ndërmarrja Star Parking Rinas po abuzon me pozitën 
e saj dominuese, duke rritur tarifat për telepaset e autobuzave në mënyrë të pa justifukuar. Në 
vazhdimësi, Z. Dafa paraqiti dhe formularin e ankesës protokolluar pranë AK me nr. 171/3 prot. 
datë 9.4.2021, ku bashkëlidhur gjenden korrespondenca dhe kontratat e qirasë me Star Parking 
SHPK. 
 

3. ADIS SHPK, si ndërmarrje që operon në tregun e transportit të udhëtarëve me autobuz nga 
Aeroporti Ndërkombëtar i Tiranës, i duhet të lidhë dy kontrata, përkatësisht me TIA (Tirana 
International Airport) për qeranë e sheshit në të cilin pushojnë autobuzat dhe me Star Parking SHPK 
për tarifën e telepasit për të hyrë në parkim, për të lënë dhe marrë pasagjerët.   
 

4. Në bazë të kontratës së lidhur përmes TIA dhe Star Parking, konstatohet se Star Parking SHPK 
është subjekti i vetëm që menaxhon facilitetet e parkimit, shërbimet dhe pajisjet e karrocave. Sipas 
kësaj kontrate, TIA i jep Star Parking të drejtën të caktojë tarifa mbi klientët e parkimit të cilët 

përdorin facilitetet e parkimit, si dhe të gjenerojë të ardhura/xhiro në kuadër të këtij aktiviteti. 
Përmes dokumentacionit paraqitur nga z. Taq Dafa protokolluar pranë AK me shkresën nr. 171 prot. 
datë 29.03.2021, si dhe me formularin e ankesës nr. 171/3 prot. datë 09.04.2021, vihet re se kemi 
një rritje të tre-fishtë të çmimeve të telepasit, krahasimisht me periudhën kontraktuale para-ardhëse.  
 

5. Në korrik 2020, çmimi për telepas u rrit nga 6000 lekë/telepas në muaj, siç ishte parashikuar tek 
kontrata e vjetër, në 18.000 lekë/telepas në muaj. Gjithashtu, Star Parking SHPK nuk lejon që një 
ndërmarrje të përdorë të njëjtin telepas për disa automjete, por çdo automjet duhet të ketë telepasin 
e tij të veçantë, pra subjekti detyrohet të paguajë 18000 lekë në muaj për çdo automjet që hyn në 
parking. 
 

6. Star Parking SHPK është vetmi subjekt i cili menaxhon facilitetet e parkimit, shërbimet dhe pajisjet 
e karrocave është. Çdo subjekt i cili kërkon të hyjë në ambientet e parkimit të aeroportit, me qëllim 
për të transportuar pasagjerë, e ka të detyruar të lidhë kontratë me të, në të kundërt nuk mund ta 
ushtrojë këtë aktivitet. 
 

7. Për sa më sipër, nisur nga problematika e ngritur, sjellja e ndërmarrjes Star Parking SHPK mund të 
përbejë kufizim, shtrembërim apo pengim të konkurrencës bazuar në nenin 9, pika 2 të ligjit nr. 
9121, datë 27.03.2003 “Për mbrojtjen e konkurrencës”, i ndryshuar. 
 

 

PËR KËTO ARSYE: 

Komisioni i Konkurrencës, bazuar në nenin 9, nenin 24, shkronja (d), nenin 26, nenin 42 të ligjit nr. 
9121, datë 28.07.2003 “Për mbrojtjen e konkurrencës”, i ndryshuar 

VENDOSI: 

I. Hapjen e procedurës së hetimit paraprak ndaj ndërmarrjes Star Parking SHPK në tregun e 
menaxhimit të faciliteteve të parkimit të Tirana International Airport. 
 

II. Hetimi paraprak të përfshijë periudhën kohore nga 1 janar 2020 deri në 30 qershor 2021.  
 
  

III. Ngarkohet Sekretari i Përgjithshëm për zbatimin e këtij vendimi. 

KOMISIONI I KONKURRENCËS 

 


